1 Mei 2008 

Hemelvaart – feesdiens


LITURGIESE VOORSTEL

Fokusteks: 

Efesiërs 1:15-23


Ander tekste: 
Handelinge 1:1-11; Psalm 47 of 110; 




Lukas 24:44-53


Inleiding

Al die tekste vir hierdie feesdag laat ons iets beleef van die oorwinning wat Christus oor die dood en die sonde behaal het en wat op sy hemelvaart uitloop. God se geweldige groot krag het dit laat gebeur en wonder bo wonder word dieselfde groot krag deur Hom in ons uitgeoefen. Die gemeente het alle rede om fees te vier. Die jubeling oor hierdie ryk en die hoop wat in ons leef, moet vandag in die liturgie tot uitdrukking kom.

Diensorde

GOD VERSAMEL ONS VOOR HOM

Aanvangswoord

Voorganger:
Al julle volke, klap julle hande; juig tot eer van God met ’n jubelende stem.

Gemeente:
Want aan die Here, die Allerhoogste, kom eerbied toe.

Voorganger:
Hy is die groot Koning oor die hele aarde. God gaan op na sy tempel onder gejubel, die Here gaan op terwyl die ramshorings blaas.

Gemeente:
Prys God, prys Hom met psalms, 
prys ons Koning.

Voorganger:
God is koning oor die hele aarde.

Gemeente:
Sing vir Hom ’n lied.

Voorganger:
God is koning oor die nasies.

Gemeente:
God is op sy heilige troon (uit Ps 47).

Seëngroet

Voorganger:
Genade en vrede vir julle van God die Vader . . .

Gemeente: 
Aan sy liefde is daar geen einde nie.

Voorganger:
. . . en van God die Seun . . .

Gemeente:
Hy het ons skuld gedra.

Voorganger:
. . . en van God die Heilige Gees . . .

Gemeente:
Hy maak ons nuut.

Aanbidding en lof

Lied 425:1-4
DIENS VAN DIE WOORD

Gebed om die opening van die Woord

Skriflesing en prediking

DIENS VAN DIE TAFEL

Viering van die sakrament

Offergawes

Dankgebed en voorbidding

Here Jesus, ons onthou dat U vir ons gesterf het, 

maar dat die graf U nie kon hou nie. 

Ons onthou hou U stralend teruggegaan het na u Vader in die hemel; ons glo dat U in glorie na ons sal terugkeer. 

En alhoewel ons U sedert u hemelvaart nie met ons oë kan sien nie, weet ons dat U op ’n wonderlike wyse deur u Gees steeds by ons is. 

Dankie dat U dit vir ons in u Woord nagelaat het dat U al die dae met ons sal wees totdat U terugkom. 

Dankie dat ons daarom aan U kan dink as ons getroue Vriend, wat ons nooit in die steek laat nie; geduldig na ons vreugdes en vrese luister. 

Here maak dit ’n werklikheid in my lewe! 

Leer my om na U te kom as ek bang en teleurgesteld en gefrustreer is, maar ook te kom dankie sê wanneer geluk my oorrompel, hoop in my opvlam of u vrede my salf. Here, hoe kan ek ooit my dankbaarheid verwoord dat U nou reeds deur u Gees in ons bly en dat ons eendag ewig by U sal woon? 

Ek loof U, Vader, Seun, Heilige Gees, wat regeer as een drie-enige God vir altyd en altyd. Amen (uit die Groot Gebedeboek).
UITSENDING

Sang

Lied 427:1 en 2

Seën

Ons het Jesus as Voorspraak in die hemel by die Vader. Ons het die waarborg dat Hy ons ook na Hom toe sal neem. 

Hy het die Heilige Gees as waarborg na ons toe gestuur. Soek daarom na dit wat daar bo is, waar Christus is en aan die regterhand van God sit, en nie na wat op die aarde is nie (nav die Heidelbergse Kategismus Ant 49).
Antwoord

Lied 314 “Amen”

preekstudie – EFESIëRS 1:5-23

Teks 

· Agtergrond

In hierdie brief word uitvoerig oor die kerk geskryf, veral onder twee hooftemas: hoe Christus die kerk sy eiendom gemaak het en hoe die kerk in die wêreld moet leef. Die eerste deel van die brief (1:3-2:22) is ’n uiteensetting van die kern van die evangelie wat verduidelik hoe ons God se eiendom geword het. In die teksgedeelte roep Paulus die gemeente op om God te loof vir hulle redding. Dit word gevolg deur ’n dankgebed vir die gemeente en ook ’n gebed dat hulle die volle betekenis van hulle nuwe status in Christus sal verstaan en daaruit sal leef. Hieruit vloei ’n hoofstuk wat vertel hoe God hulle uit genade alleen gered het. Hierdie eerste hoofdeel vorm die basis vir die oproepe tot ’n lewe wat aan God toegewy is, wat in die tweede deel van die brief volg. ’n Baie sterk tema in die brief is die kerk: hoe dit tot stand kom en die belangrikheid van die eenheid wat God tussen gelowiges smee. 

Die brief is nie noodwendig aan die gemeente in Efese alleen geadresseer nie. In die oudste manuskripte van die brief kom die woorde “in Efese” (v 1) nie voor nie, wat aandui dat die brief moontlik ’n omsendbrief aan al die gemeentes in die streek was. Dit verklaar dan ook die ietwat algemene en minder persoonlike aanslag van die brief. Dit is een van vier briewe wat Paulus gedurende sy gevangenskap kort na 60 nC geskryf het. 

· Struktuur van die teks

Hierdie teks is redelike lank en val in twee duidelike dele uiteen: die lof aan God vir die  gemeente (v 3-14) en die gebed van Paulus vir die Efesiërs (v 15-23). Die preekvoorstel sal fokus op die tweede gedeelte, die gebed vir die gemeente, maar moet teen die agtergrond van vers 3-14 verstaan word. Ter wille van die lengte word slegs die tweede deel in detail behandel. 

Die eerste gedeelte word gekenmerk deur vier oproepe om God te loof en wat as merkers in die teks voorkom. Tussen hierdie oproepe is drie uiteensettings van die redes waarom Hy geloof moet word: 

· God moet geloof word omdat Hy die gemeente uitgekies het om sy kinders te wees wat heilig en onberispelik voor Hom sal leef (v 3-5).

· Hy moet geloof word vir sy groot genade wat duidelik word in sy plan van verlossing wat Hy aan hulle geopenbaar het. God se doel met hierdie plan was om in die volheid van die tyd alles wat bestaan, onder een hoof te verenig, naamlik onder Christus (v 7-12).

· Hy moet ook geloof word omdat die gemeente sy eiendom geword het en die eerstelinge is van God se nuwe volk. Hulle het ook die waarborg dat hulle alles sal ontvang wat God belowe het  (v 13-14). 

Na hierdie oproep tot lof volg Paulus se gebed vir die gemeente (v 15-23). Hy dank God vir hulle en vra dat God aan hulle wysheid en ’n openbaring van Hom sal gee, sodat hulle Hom werklik sal ken. Hierdie kennis word drievoudig beskryf: as insig in die hoop van sy roeping; die rykdom van die erfenis wat Hy gee; en die grootheid van die krag waarmee Hy in die gelowiges aan die werk is. Hierdie krag word verder beskryf as dieselfde krag wat Jesus uit die dood opgewek en aan Hom die posisie as regeerder oor alle magte gegee het. Jesus is die hoof van die kerk, wat ’n uitsonderlike posisie het as die beliggaming van die volheid van Jesus. Vers 22-23 is nie noodwendig deel van die gebed nie, maar kan ook gesien word as ’n geloofsbelydenis oor Jesus en die kerk. 

· Verklaring van woorde en frases (vers 15-18) 

Vers 15: “. . . al die gelowiges” (lett “al die heiliges”).  Heiliges word dikwels in die Nuwe Testament gebruik om die gelowiges aan te dui. In aansluiting by Levitikus 19:2-4 dui dit op die eiendomsvolk van God wat vir Hom afgesonder is. 

Vers 16: “Wanneer ek in my gebede aan julle dink.” Ek bring julle in herinnering/noem julle in my gebede.

Vers 17: “Gees” kan na die Heilige Gees verwys wat Goddelike insig gee, of na die menslike gees, menende die innerlike van die persoon. Die bedoeling is dat die gelowiges se gees in staat gestel sal word om die Goddelike openbaring te ontvang: Mag God aan julle ’n gees van wysheid en openbaring gee. Die waarskynlikste betekenis is egter ’n gebed dat God aan hulle sy Gees van wysheid en openbaring sal gee. 

Vers 17: “Hom so aan julle openbaar.” Die Griekse woord apokalupseōs (openbaring) het waarskynlik dieselfde betekenis as die Griekse musterion (“geheimenis”) wat in hoofstuk 3 verduidelik word. Hierdie misterie is die evangelie wat tevore verborge was, maar nou in Jesus geopenbaar is. 

Vers 17: “. . . dat julle Hom werklik kan ken.” Dis ’n epeksegetiese frase wat die inhoud van die wysheid en openbaring verduidelik, naamlik dat dit wysheid oor God is, waarvan die inhoud in vers 18-23 verder uiteengesit word. 

Vers 18: “. . . dat Hy julle geestesoë so verhelder” (lett “dat God die oë van julle hart sal verlig”). Hierdie beeld verwys na die werk van die Heilige Gees wat geestelike waarhede aan die gelowige meedeel. In die Septuaginta verwys “verhelder” na God se onderrig van sy volk. Dit is slegs deur die ingryping van God self dat mense die vermoë het om God te kan ken. 

Vers 18: “Die rykdom van die heerlike erfenis” (lett “die rykdom van die heerlikheid van sy erfenis in die heiliges”). God sit vir sy eiendom (weer “die heiliges”) ’n erfenis opsy waarvan die rykdom en oorvloed alle menslike begrip te  bowe gaan. 

Vers 19: “. . . hoe geweldig groot sy krag is.” Struktureel lê die klem op die laaste bede. Die herhaling wat hier voorkom, die opeenstapeling van beskrywings en die uitbreiding wat op die bede volg, dui vir ons aan dat hierdie saak die belangrikste is wat die gelowiges moet leer ken. Dit sou vertaal kon word met “die uitermate grootheid van sy krag”.

Vers 20: “. . . in die hemel aan sy regterhand laat sit.” Dit is ’n ooglopende verwysing na Jesus se hemelvaart waardeur Hy in die ereposisie aan die regterhand van God teregkom. Die outeur gebruik vroeë geloofs-belydenisse wat die gebeure rondom Jesus se opstanding in terme van Psalm 110:1 en 8:6 formuleer.  

Vers 20: “. . . kragtige werking van sy mag.” Om God se krag te verstaan moet ons na Jesus kyk en wat God in Hom doen. Met sy opstanding uit die dood word die krag van God in hierdie wêreld sigbaar. 

Vers 21: “. . . elke mag en gesag, elke krag en heerskappy.” Die opeenstapeling van woorde wil die opperheerskappy van Jesus beklemtoon. Daar is absoluut niks, nou of ná die wederkoms, wat nie aan Hom onderwerp is nie. 

Vers 22: “Hom aangestel as hoof van die kerk.” Dit is nie ’n baie gelukkige vertaling nie. Daar staan letterlik dat “God Hom gegee het as hoof van alle dinge vir die kerk”. Die bedoeling is waarskynlik eerder dat God Jesus oor alles aangestel het en dat Hy Hom ook as gawe aan die kerk gegee het, die kerk wat sy liggaam is. 

Vers 23: “. . . die volheid van Hom wat alles in almal vervul”, kan op verskillende maniere verstaan word. In die lig van die voorafgaande verwys dit waarskynlik na God wat alles volledig vervul deur Jesus, sodat die kerk alles het wat sy benodig.

Konteks

Hierdie teksgedeelte word in die RCL op Hemelvaart en Verheerlikingsondag gebruik. Dit plaas die fokus op Jesus en sy verheerliking, maar gaan verder na die effek wat dit het op die lewe van gelowiges. Hemelvaart roep ons tot nadenke oor wat ons met ons aardse lewe doen. Die Heidelbergse Kategismus se vraag oor die Hemelvaart is betekenisvol: “Watter nut het die hemelvaart van Christus vir ons?” Dit bewaar ons van vrugtelose spekulasie oor hoe die hemelvaart plaasgevind het en wat die aard van Jesus se liggaam na die hemelvaart is. Dit is sake wat min te doen het met gelowiges se lewe hier en nou. Die antwoord herinner ons daaraan dat wanneer Jesus opvaar na die Vader, dit vir ons ’n waarborg vir die lewe inhou: Jesus is nie meer op aarde nie, maar sy volgelinge kan leef met die sekerheid van ’n sinvolle lewe wat gebore is uit God se roeping, ’n ryk erfenis wat vir ons opsy gesit is en al die krag wat ons nodig het om vir God te lewe.

Paulus se gebed dat die gelowiges se geestesoë sal oopgaan, is in hierdie tyd baie belangrik. Ons lewe in ’n tyd waarin materialisme geweldig toeneem, mense leef al hoe meer net vir dit wat hulle in hierdie lewe kan kry. Die vraag oor ’n werklik sinvolle lewe vervaag. Paulus se gebed vir verhelderde oë herinner ons dat daar baie meer op die spel is as wat ons kan sien.

Preekvoorstel

’n Vriend vertel dat hy al ver in laerskool gevorder het voor sy ouers en onderwysers ontdek het dat sy oë swak is en dat hy ’n bril moes kry. Toe dit gebeur, ontdek hy skielik hoe die wêreld eintlik lyk. Skielik kan hy die fyn takkies aan die bome sien, die voëls en allerhande dinge waarvan hy tevore nie bewus was nie. Selfs die dinge waarvan hy bewus was, lyk beter toe hy dit helder kan sien. Die bril het sy oë laat oopgaan sodat hy ’n nuwe werklikheid kon sien. En wat ’n ryk werklikheid is dit nie! Met Hemelvaart is dit belangrik dat ons herinner word om met nuwe oë na die werklikheid te kyk. Paulus se gebed vir die gelowiges is dat hulle verhelderde oë sal kry om die werklikheid te sien soos God wil hê ons dit moet sien. Wanneer Jesus uit die dood opstaan en na die hemel opvaar, gee Hy ’n menigte dinge van onskatbare waarde aan die kerk, maar wat gelowiges nie altyd raaksien nie. Die gevolg is dat hulle voel lewe is sinloos of moedeloos raak langs die pad. Ander word gedryf deur ’n strewe na verkeerde soort rykdom, en sommige leef ’n kragtelose lewe. Paulus bid om nuwe oë vir die gelowiges, oë wat dit wat God gee, raaksien en hulle op ’n ander manier laat leef. In sy gebed noem hy drie dinge wat ons moet raaksien: (a) die hoop wat ons roeping inhou; (b) die rykdom van ons erfenis; en (c) die krag wat in ons aan die werk is. 

1. Die hoop van die roeping wat ons ontvang het. Die hoop van die roeping wat ons ontvang het, roer twee baie groot probleme aan wat ons dikwels ondervind: sinloosheid en moedeloosheid.

· a. Die probleem van sinloosheid

Baie mense leef maar net, of leef sonder ’n duidelike besef dat dit waarvoor hulle hulle op aarde afsloof, werklik blywende waarde kan hê. Sommige vind die sin van hulle bestaan in oppervlakkige dinge soos ’n duur vakansie of motor en sekuriteit terwyl ander net leef vir hulle aftrede. Sulke oppervlakkige of tydelike dinge is seker vir sommige genoeg, maar kan nie vir gelowiges genoeg wees nie. God roep ons tot ’n betekenisvolle lewe, sodat ons aardse lewe oor meer sal gaan as rykdom of oorlewing. Ons kan leef in ’n roeping wat aan ons en die wêreld hoop gee. 

Dit waarvoor God ons roep, is om deel te wees van sy plan om hierdie wêreld te red en te vernuwe. As ons daarmee besig is, het ons lewe sin – in hierdie aardse lewe en vir ewig in God se koninkryk! Ons leef en werk vir meer as net die gewone dinge. Ons roeping is om saam te werk aan die koms van God se koninkryk. En al sien ons nie nou die volle betekenis van ons werk nie, kan ons vorentoe kyk en weet God sal dit tot volheid bring. Ons aardse lewe loop uit op die ewige waarin God se ryk ten volle sal kom en dit geopenbaar sal word wat die eintlike waarde van ons aardse lewe is.

· b. Die probleem van moedeloosheid

Om Jesus te volg stel soms hoë eise. Baie gelowiges ondervind dit en baie Christene verloor moed langs die pad. Dit gebeur soms dat mense begin om die Here met oorgawe te dien, maar later moeg word en uitsak. Dit haal nie die koerante nie, maar elke keer dat dit gebeur, ontstel dit ons. As ’n gelowige langs die baan gaan sit en sê: “Dit is nie meer vir my die moeite werd nie,” breek dit God se hart.  

Wat is dit wat gelowiges laat volhou op die pad agter Jesus aan? Dit is die roeping wat ons ontvang het en die wete dat ons lewe hier en hierna sinvol is. Ons is nie mense wat op sand bou nie. Wanneer Jesus na die hemel opvaar, laat Hy vir ons ’n roeping na, naamlik om deel te wees van die bouwerk in God se koninkryk. Daarmee saam kom die versekering dat God self die een is wat ewige betekenis aan ons aardse werk gee. 

Dit is wat met Jesus gebeur: Deur sy opstanding en hemelvaart bevestig God dat Jesus se gehoorsaamheid tot die dood, sy wil is.

Net so is God die een wat met die wederkoms ons lewenstaak as sinvol sal bevestig. Die “hoop” van ons roeping beteken dat ons nie nou al ten volle kan sien wat ons aardse lewe beteken nie. Maar ons weet dat ons werk op aarde wat ons vir God en in sy koninkryk doen ewige betekenis het. So seker as wat God met Jesus se opstanding hy God se Gesalfde is, sal Hy jou werk ook bevestig.

· 2. Die rykdom van die erfenis wat God vir ons bewaar. 

Ons moet ook raaksien wat die erfenis is wat God vir ons bewaar. Ons moet onthou dat Jesus ons vrygekoop het en dat ons die ewige lewe en kindskap van God ontvang het. Al is ons lewe vandag nog dikwels ’n stryd, weet ons van die erfporsie wat God vir ons weggesit het, naamlik om deel te wees van die volmaakte lewe wat Jesus vir ons verdien het. God self waarborg hierdie erfenis. Paastyd en Hemelvaart herinner ons baie sterk daaraan dat ons op pad is na die perfekte lewe wat God vir ons bestem het.

Paulus praat hier van die “rykdom” van daardie erfenis. Dit is belangrik dat ons dit sal raaksien. Dit gaan daaroor dat God vir ons ’n groter rykdom opsy sit en bewaar as enige aardse rykdom en skat. In ’n wêreld wat baie sterk op besit en rykdom en beloning ingestel is, is dit belangrik dat gelowiges dit onthou.

· Dit roer die probleem van ontevredenheid en materialisme aan.

Daar is te veel Christene wat hulle beloning hier wil hê. Hulle jaag rykdom en besittings met dieselfde ywer as ongelowiges na. Te veel gelowiges verloor perspektief op die erfenis wat God uit liefde en genade vir ons opsy sit en bewaar. ’n Dominee kyk op ’n dag na ’n nuwe woonbuurt en die uitspattige huise wat mense bou, en sê “Hierdie mense bou asof hulle dink dat hulle altyd hier gaan bly.” 

In tye van ekonomiese voorspoed gebeur daar gewoonlik twee dinge in die kerk: (a) mense gaan minder kerk toe en erediensbywoning neem af; en (b) mense gee ’n kleiner deel van hulle inkomste vir die werk van die Here. Hoekom? Omdat ons in tye van voorspoed minder afhanklik is van God en meer ingestel op vermaak en rykdom. Gelowiges spandeer al hoe meer geld op hulleself. Die verleiding neem toe om, soos Jesus gesê het: “Ryk te wees in aardse dinge en nie ryk te wees in God nie.”

Maar dit gebeur net so maklik wanneer mense finansieel moeilike tye beleef. Dan beleef hulle hulle as arm en minderwaardig. Dit is maklik om te vergeet dat ons rykdom elders lê, by dit wat God vir ons gereedgemaak en weggebêre het tot met die wederkoms. 

Gelowiges moet nooit vergeet waar hulle rykdom lê nie. Dit lê nie in besittings of geld nie. Dit lê in die erfenis wat God vir jou gereedgemaak het. Dit is maar goed dat ons almal kort-kort herinner word aan ware rykdom teenoor aardse rykdom. Ons geestesoë moet oopgaan sodat ons kan onderskei waar ons eintlike rykdom lê. 

· 3. Die grootte van die krag wat in ons aan die werk is. 

Die laaste bede is die swaartepunt en is belangrik om op Hemelvaart te onthou. God wek Jesus uit die dood op met krag wat mense tot nou glad nie ken en verstaan nie. Met sy hemelvaart verhoog God Hom tot ver bo elke mag en gesag in hierdie lewe en in die bedeling wat kom. Later in die brief praat Paulus van hierdie krag as God se krag wat in staat is om oneindig meer te doen as wat ons kan bid of dink. 

Hierdie boodskap is die heel belangrikste wat ons ons uit hierdie gebed moet toeëien: Die krag wat in ons aan die werk is, is die krag van die opstanding. Gelowiges wat by die Hemelvaart agtergelaat word om Jesus se taak op aarde voort te sit, is mense wat met die krag van die opstanding toegerus is. 

· Dit roer die probleem van lam knieë en slap arms aan. 

Christene leef dikwels met ’n houding van: “Ag, wat kan ek dan nou eintlik doen?” Dit is ’n baie slegte mentaliteit, want dit verlam die liggaam van Christus en die getuienis van die kerk in die wêreld. Dit is onnodig, want gelowiges is toegerus met uitermate groot krag. 

In die res van die brief aan die Efesiërs beskryf Paulus volledig wat die uitwerking van die krag van die opstanding inhou:

a. Dit het ’n identiteitsbetekenis: Ons is uit genade gered, nie uit onsself nie, maar omdat God ons gekies en gered en nuut gemaak het. Ons is gebore uit God se liefdesdaad. Die opstanding van Jesus is die geboorte van die nuwe era. Ons leef in hierdie nuwe era: soos Jesus is ons ook uit die dood opgewek. Te veel Christene leef met die mentaliteit: “Ek is maar ’n nuttelose sondaar.” Hulle dink dit is nederigheid of beskeidenheid. Nederigheid is baie belangrik, maar ons moenie die betekenis van die opstanding en wat dit in ons lewe beteken, minag nie. God werk deur sy Gees in jou en gee jou ’n nuwe identiteit: Moet daarom nie langer soos ongeredde mense oor julleself dink en so leef nie. Of besef jy dan nie watter krag in jou aan die werk is nie?

b. Dit het betekenis vir verhoudings: Efesiërs wil ons baie duidelik laat verstaan dat ons op ’n nuwe manier met mekaar moet omgaan. Die ou skeidings tussen mense is afgebreek. Die krag van die opstanding maak nuwe verhoudings moontlik.

Te veel Christene leef in swak verhoudings, te veel is nie versoen met ander gelowiges nie. Die versoening waarvan Paulus in Efesiërs 2 praat, was van die moeilikste: tussen Jode en nie-Jode. Die krag van die opstanding maak dit egter moontlik. Deur dieselfde krag wil Hy vandag verhoudings tussen gelowiges: wit en swart, tussen volksgroepe, in gesinne en huwelike heelmaak. Dit gebeur nie deur goeie fasiliteerders en terapeute nie (al kan hulle help). Dit gebeur ten diepste deur die opstandingskrag wat die wil in gelowiges se hart plaas om in nuwe verhoudings te staan. 

c. Dit het betekenis vir die manier waarop die kerk werk: Die kerk is toegerus met gawes van die Heilige Gees wat gelowiges toerus vir hulle diens. Daarom kan die kerk volmaak en volwasse soos Christus wees en vas staan teen dwaalleer.

Dieselfde Gees wat Jesus uit die dood opgewek het, gee vir jou die toerusting om jou plek in die kerk vol te staan. Dit bring die probleem van minderwaardigheid ter sprake: “Wat kan ek tog nou eintlik doen wat iets vir God sal beteken?” God se antwoord is: “Gebruik net die gawes wat Ek aan jou gegee het. Gebruik dit met die krag van die Gees en met die diensgesindheid van Jesus, en jy sal verstom staan oor wat Ek deur jou kan doen.”

· “Dit het ’n lewenstyl betekenis”: Ons moet net eenvoudig op ’n nuwe manier leef. Gelowiges is nie meer mense van die duisternis nie, maar mense van die lig. Omdat ons saam met Jesus uit die dood opgestaan het, moet ons nuut leef, ons kan nie soos tevore leef nie. Ons is mense wat nuut is en die sonde voer nie langer heerskappy in ons nie. Die Gees gee ons die vermoë tot ’n heilige lewe. 

· “Dit het ’n lewensuitkyk-betekenis”: Ons leef uit die krag van die opstanding as oorwinnaars saam met Christus. Al is daar allerhande kragte en magte aan die werk in die wêreld, is ons gelowiges wat ons krag put uit die oorwinning van Jesus oor alle magte en elke gesag, elke krag en heerskappy waarvan daar sprake kan wees. Ons leef daarom nie met vrees nie, maar met die sekerheid van die oorwinning. Te veel goeie en toegewyde Christene verstaan nie regtig dat Jesus die oorwinning behaal het nie. Christene moet baie versigtig wees om nie aan die Satan en demone, of die kragte in die werklikheid meer mag toe te dig as wat hulle het nie. Jesus het magte oorwin!

Hierdie gebed wil ons herinner aan die krag waaruit ons moet leef. As jy ’n middelmatige lewe wil hê met middelmatige impak, doen dit dan in jou eie krag. Maar as jy ’n lewe wil hê wat regtig ’n verskil maak, skuif opsy sodat die krag van God, wat Jesus uit die dood opgewek het, jou lewe kenmerk. Maak jou oë oop en sien wat God doen. Moenie in jou eie krag leef en werk nie. Leef en werk in afhanklikheid van God en die krag van die Gees, sodat sy krag die verskil sal maak. 

